
Oqaluuserisassat pillugit nassuiaat.
(Inatsisartut Siulittaasoqarfiat)

2010-mi  Inatsisartut  ukiakkut  ataatsimiinnissaannut  UKA  2010-mut  oqaluuserisassatut 
siunnersuutit siunnersuutillu oqaluuserisassanngortinneqartut ulloq 17. august 2010 siullermik 
nassiunneqarput.

Tamatuma  kingorna  oqaluuserisassani  immikkoortut  ilaasa  suliarineqarnissaasa 
kinguartinneqarnissaannik ilaasalu ullut suliarineqarfissaasa nuunneqarnissaannik kissaatinik 
tigusaqartarsimavugut,  taamatullu  aamma  oqaluuserisassanit  immikkoortoq  ataaseq 
oqaluuserisassanut ilaasussaanngitsoq allaffissornikkullu kukkunikkut ilanngunneqarsimasoq 
peerneqarsimalluni.

Siulittaasoqarfiup  isumaqatigiittup  oqaluuserisassat  akuerineqarnissaat  inassutigaa. 
Oqaluuserisassat  siullermik  nassiunneqarnerannut  atatillugu  ilaasortat  ataasiakkaat  partiillu 
qinnuigineqarput  uparuaatissaqarunik  saqqummiussaqaqqullugit.  Siulittaasoqarfik 
uparuaatinik tigusaqanngilaq.

Oqaluuserisassanut siullermik nassiunneqartunut sanilliullugu oqaluuserisassani allannguutit 
oqaluuserisassat  allattorsimaffianni  kingullermi  qarasaasiakkut  nassiunneqartumi 
takuneqarsinnaapput.

Siunnersuutit  ataasiakkaat  2010-mi  upernaakkut  ataatsimiinnermi  UPA  2010-mi 
siullermeerneqarput UKA 2010-milu aappassaaniigassanngortinneqarlutik.

Siulittaasoqarfiup  inassutigaa  siunnersuutit  taakku  toqqaannartumik 
taasissutigisassanngortinneqartassasut,  Inatsisartuni  oqallinnerup  nangeqqinneqarnissaanut 
immikkut pissutissaqanngikkaangat.
Naalakkersuisut  Inatsisartunulluunniit  ilaasortat  qinnuigineqarput  siunnersuutip  pineqartup 
suliarineqalinnginnerani  Siulittaasoqarfimmut  saaffiginnissuteqartaqqullugit,  siunnersuutip 
suliareqqinneqarnerani maani inimi oqaluusereqqinneqarnissaa kissaatigineqarpat.

Ullut  ataatsimiiffiusut  ataasiakkaat  ingerlaavartuussapput,  taamaalillunilu  immikkoortut 
ullumi  ataatsimiiffiusumi  oqaluuserineqarfissaminni  angumerineqanngitsoortut  ullormi 
ataatsimiiffiusumi tullermi oqaluuserineqartassallutik.

Inatsisartunut  ilaasortat  partiilluunniit  oqaluuserisassanut  oqaaseqaatissaqarunik 
kissaateqarunilluunniiit  qinnuigineqarsimapput  tamatuminnga  ataatsimiinnissaq 
kingusinnerpaamik  sapaatip  akunnerannik  ataatsimik  sioqqullugu  Siulittaasoqarfimmut 
saaffiginneqqullugit, taamaaliortoqarsimananilu.

Naggataatigut  oqaatigineqassaaq Inatsisartunut  ilaasortat  ataasiakkaat  namminneq 
akisussaaffigimmassuk  siunnersuutimik  kalaallisut  danskisullu  eqqortumik 
oqaasertalerneqarsimanissaat.  Siunnersuutini  oqaasertaliussanik  erseqqissaasoqarniarpat 
taakkununnga  iluarsiissutit  siunnersuutip  UKA2010-mi  oqaluuserineqarnissaa  sioqqullugu 
Allattoqarfimmut nassiuteqquneqarput.

_____________________________
UKA 2010/2
J. nr. 01.25.01/10UKA-LABU-00002



Oqaluuserisassat akuerineqartutut isigineqarput.

